Сабирова Резеда Әгъзаметдин кызы,
ТР Саба районы Шәмәрдән лицееның
татар теле һәм әдәбияты укытучысы
ТАТАР ТЕЛЕ ДӘРЕСЛӘРЕНДӘ 
РИЗАЭДДИН ФӘХРЕДДИН МИРАСЫН КУЛЛАНУ
Болгавыр заманда яшибез. Җәмгыятебездә ямьсез күренешләр көннән-көн ныграк тамыр җәя. Ятим балаларның саны артканнан-арта. Рухи ярлылык хөкем сөрә. Рухи ярлылык исә әхлаксызлыкны тудыра. Ә әхлаксыз җәмгыятьнең киләчәге юк. Без, укытучылар, иң беренче чиратта әхлакый тәрбиягә игътибар итәргә тиешбез. “Укытучы – гыйлем өйрәтүче, дәрес укытучы һәм балаларның җаннарын тәрбияләүче дип атала”, – дип язып калдырган Ризаэддин Фәхреддин. Остазыбыз безгә шундый зур вазифа йөкләгән. “Тәрбиясе булмаган җирдә гүзәл ашлык җитешмәгән кебек, тиешле тәрбия бирелмәгәндә, гүзәл кеше дә җитешмәс. Шулай икән, тәрбия –иң кирәкле бер эш булачактыр...”, – ди галим. Шуңа күрә укучыларыбызга дөньяви белем бирү белән бергә, аларны зыялы, әхлаклы шәхес итеп тәрбияләү – безнең төп бурычыбыз. Һәр дәрес шушы максатны күздә тотып оештырылырга тиеш. Камил шәхес тәрбияләүдә безгә Р.Фәхреддиннең үгет-нәсыйхәтләре ярдәмгә килә дә инде. Укучыларга тәрбия бирүдә галимнең “Нәсыйхәт”, “Тәрбияле бала” китаплары – минем өстәл китапларым. Бу җыентыкта тупланган педагогик хезмәтләр бүген дә актуаль. Мин аларны әдәбият дәресләрендә, сыйныф сәгатьләрендә генә түгел, ә татар теле дәресләрендә дә бик теләп файдаланам.
IX cыйныф укучылары белән БРТ га әзерләнгәндә дә, Р. Фәхреддин хезмәтләрен куллану зур нәтиҗәләр бирә. Галимнең күп кенә әсәрләрен тест сораулары төзү һәм сочинение язу өчен файдаланам. Мин текстка мисалларны сайлаганда, Р. Фәхреддиннең “Тәрбияле бала”, Шәкертлек әдәбе”, “Тәрбияле ана” хезмәтләренә мөрәҗәгать итәм. Текст белән эшләү барышында укучы элеге үгет-нәсыйхәтләрне кат-кат күңеле аша үткәрә, бөек галимнең киңәшләренә колак сала, үз-үзен тәрбияли. Р.Фәхреддин хезмәтләренә нигезләнеп төзелгән, А, В, С өлешләреннән торган тест биремнәрен татар теле укытучыларына тәкъдим итәсем килә. Эш тәҗрибәләрендә алар да кулланырлар дип ышанам.
1нче вариант

Текстны укыгыз һәм А1-А11; В1-В12; С1 биремнәрен эшләгез

1нче бүлек

1) И, газиз балалар! 2) Сезгә иң якын кешеләр <....> ата-аналарыгыз. 3) Шуның өчен аларга һәрвакыт итәгатьле булыгыз, эштә һәм сүздә аларга каршы килмәгез. 4) Шул вакытта аларның да һәм үзегезнең дә күңелләрегез рәхәт табар, тормышыгыз гүзәл булыр. 5) Ата-аналарыгыз алдында әдәпле булыгыз, аларның сүзләрен яхшы тотыгыз.6) Алар белән кычкырмый гына, әдәп белән ачык итеп сөйләшегез. 7) Алар аяк өстендә торганда, сез утырып тормагыз. 8) Тәнегезгә көч кергәч, кулыгыздан килгән эшләрдә ата-аналарыгызга ярдәм итегез. 9) Алар сезне яшь вакытыгызда тәрбияләп үстерделәр. 11) Рәсүлебез Мөхәммәт галәйһиссәләм дә: “Ата-аналарыгызга игелек итегез, сезгә дә балаларыгыз игелек итәр”, - дигән. 12) …Ата-ананы хөрмәт итүче кеше дөньяда – бәхетле, ахирәттә саваплы булыр. 13) Килер бер көн, буйсынучан балалар үсеп, үзләре ата вә ана булырлар, һәм аларны балалары хөрмәт итәр. 14) Нихәтле бәхетле булсагыз да, бөек мәртәбәләргә ирешсәгез дә, ата-анагызны онытмагыз, нәсыйхәтләрен тыңлап, ризыкларын алыгыз, мохтаҗлыкларын, кайгы-хәсрәтләрен җиңеләйтергә тырышыгыз! 15) Еракта яшәсәләр, хат язып, бүләк җибәреп торыгыз. 16) Вафат булсалар, зиратларына барып, хәер-дога кылыгыз, Коръән укып, ата-ана рухына багышлагыз. 17) Ата вә ананың ярдәмгә мохтаҗ чагы – картлык көннәредер. 18) Бу чорда аларга аеруча хөрмәт күрсәтү тиешледер. 19) Хөрмәтле булыйм дисәң, үзең дә хөрмәт ит! 20) Халкыбыз: “Ни чәчсәң, шуны урырсың,” – дип, бик дөрес әйтә. 

 (Ризаэддин Фәхреддиннән*)
* Ризаэддин Фәхреддин – татар халкының күренекле мәгърифәтчесе, галиме һәм дин белгече. Балаларда әдәплелек, изгелек, кешелеклелек, намус, гаделлек кебек әхлакый сыйфатлар тәрбияли торган “Балаларга үгет-нәсыйхәт”, “Тәрбияле бала”, “Нәсыйхәт” китаплары авторы.
Текст эчтәлегенә нигезләнеп, А1-А11 биремнәрен үтәгез. А1-А11 биремнәренә җавап 4 вариантта тәкъдим ителә, шуларның берсе генә дөрес. Дөрес җавапның номерын түгәрәккә алыгыз.
А1. Кайсы җөмлә түбәндәге сорауга җавап була ала? Ата-аналарына игелек иткән балаларны киләчәктә ни көтә?
1) Ни чәчсәң – шуны урырсың! 
2) Ата-аналарыгызга игелек итегез, сезгә дә балаларыгыз игелек итәр!

3) Хөрмәтле булыйм дисәң, үзең дә хөрмәт ит!
4) Ата-ананы хөрмәт итүче кеше дөньяда – бәхетле, ахирәттә саваплы булыр.
А2. Авазлар һәм хәрефләр саны туры килмәгән сүзне билгеләгез.
1) итәгатьле
2) мохтаҗ
3) дөньяда
4) бәхетле
АЗ. Яңгырау тартык авазлар гына кергән сүзне билгеләгез.
1) ахирәттә
2) ата-ананы
3) тәнегезгә
4) дөньяда
А4. Орфографик хаталы сүзтезмәне табыгыз.
1) әдәпле булыгыз
2) саваплы булыр
3) якын кешеләр
4) нәсихәтләрен тыңлап
А5. Коръән сүзендә ъ хәрефе ни өчен язылган?
1) һәмзә тартыгын белдерү өчен
2) иҗекне калынайту өчен
3) тартыкны калынайту өчен 
4) аеру билгесен белдерү өчен

А6. Парлы сүзне билгеләгез.
1) Мөхәммәт галәйһиссәләм
2) һәрвакыт
3) буйсынучан
4) кайгы-хәсрәтләрен
А7. Ни чәчсәң – шуны урырсың! мәкаленең рус телендәге дөрес эквивалентын табыгыз.
1) Что сыпешь, то собирёшь!
2) Что посеешь, то пожмёшь!
3) Что пожмёшь, то посеешь!
4) Когда посеешь, тогда пожмёшь!
А8. Бәйлек ярдәмендә бәйләнгән сүзтезмәне билгеләгез.
1) итәгатьле булыгыз,

2) алар белән сөйләшегез
3) ата-анагызны онытмагыз
4) сезгә дә игелек итәр
А9. Калын хәрефләр белән бирелгән фигыльнең төрен билгеләгез.
Алар белән кычкырмый гына, әдәп белән ачык итеп сөйләшегез.
1) шарт фигыль
2) хәл фигыль
3) хикәя фигыль
4) боерык фигыль
А10. Иң якын кешеләр сүзтезмәсенең дөрес тәрҗемәсен табыгыз.
1) самый дорогой человек
2) самые близкие люди
3) очень близкие люди
4) очень дорогие люди
А11. Ата-аналарыгыз алдында әдәпле булыгыз, аларның сүзләрен яхшы тотыгыз җөмләсендә сүзләрен сүзенең килешен билгеләгез.
1) баш килеш
2) иялек килеше
3) юнәлеш килеше
4) төшем килеше
2 нче бүлек
В1-В12 биремнәрен укылган текст нигезендә башкарыгыз. Җавапларны сүз (сүзтезмә) яки саннар белән языгыз.
В1. 12 нче җөмләдән ашамлык, нигъмәт сүзләренә синоним булган берәмлекне табып языгыз.
Җавап:___________________________.
В2. 13 нче җөмләдән авырайтырга сүзенә антоним булган берәмлекне табып языгыз. Җавап:___________________________.
В3. 12 нче җөмләдән алмашлыкны табып языгыз.
Җавап:___________________________.
В4. 2 нче җөмләдән баш кисәкләрне табып языгыз.
Җавап:___________________________.   
В5. 17-20 нче җөмләләр арасыннан тиңдәш кисәкләр булган җөмләнең номерын языгыз. Җавап:___________________________.
В6. 17 нче җөмләдә ярдәмгә сүзе кайсы җөмлә кисәге булып килә? Җавапны сүз белән языгыз.
Җавап:___________________________.
В7. Аерымланган хәлгә бәйле куелган өтернең номерын языгыз.
Еракта яшәсәләр,(1) хат язып,(2) бүләк җибәреп торыгыз.(3) Җавап:___________________________
В8. 1-5 нче җөмләләр арасыннан тойгылы җөмләнең номерын языгыз.
Җавап:___________________________.
В9. 8-12нче җөмләләр арасыннан туры сөйләмле җөмләнең номерын языгыз. Җавап:___________________________________.
В10. 4 нче җөмләдә ничә грамматик нигез бар? Җавапны сан белән языгыз.
Җавап:___________________________.
В11. 2 нче җөмләдә <...> тамгасы урынына кайсы тыныш билгесе куелырга тиеш? Җавапны сүз белән языгыз.

Җавап:________________________.
В12. 5 нче җөмләдән әйтелеше язылышына туры килмәгән сүзне табып языгыз.
Җавап:________________________.
3 нче бүлек 
Укылган текстны файдаланып, С1 биремен эшләгез.
С1. «Рәсүлебез Мөхәммәт галәйһиссәләм дә: “Ата-аналарыгызга игелек итегез, сезгә дә балаларыгыз игелек итәр”, - дигән сүзләрнең мәгънәсен аңлатып, сочинение языгыз.
Укылган тексттан фикерләрегезне раслый торган 2 дәлил китерегез. Мисаллар китергәндә, кирәкле җөмләләрне языгыз яки аларның номерларын күрсәтегез. Сочинениенең күләме 100 сүздән ким булмаска тиеш. Сочинениене пөхтә һәм аңлаешлы итеп языгыз.

2нче вариант

Текстны укыгыз һәм А1-А11; В1-В12; С1 биремнәрен эшләгез

1 нче бүлек

Тәрбияле бала
1) Алтыннан да кыйммәтле, оҗмах нигъмәтләреннән дә кадерле булган нәрсә <…> тәрбияле баладыр. 2) Ата һәм ана өчен тәрбияле бала кебек олы байлык һич булмас. 3) Тәрбияле бала җанга шатлык һәм ахирәттә йөзгә аклык китерер. 4) Тәрбияле бала дөнья байлыгына да бирелмәс һәм бер дәүләт патшалыгы белән дә алыштырылмас. 5) Аны һәркем яратыр һәм мактап телгә алып сөйләр, ни сораса да бирерләр. 6) Тәрбияле балалар ни рәвештә булырга тиешләр соң?
7) Тәрбияле баланың яхшы холкы зурлар һәм кечкенәләр белән аралашуында күренә. 8) Мәсәлән, ул үзеннән кечкенәләргә карата миһербанлы була, аларга һәрвакыт туганым, кардәшем дип кенә эндәшә. 9) Шулай ук үзеннән зурларга, ата-анасына, укытучы һәм остазларына, үзенең тәрбиячеләренә һәм үзеннән олы яшьтәгеләрнең барчасына да һәрвакыт хөрмәт күрсәтә, аларның хәтерләрен калдырмаска тырыша. 10) Тәрбияле бала, ата-анасының күңелләрен калдырырлык һичбер эшне эшләмәс. 11) Ата-анасы ”ул эшне мин яратмыйм” дисә, тәрбияле бала ул эшне эшләү түгел, күңеленә дә китермәс. 12) Йомыш булган чагында, торган җиреннән кычкырмый гына, яннарына барып, ачык кына итеп сорар. 13) Аларның кушкан йомышларын теләп башкарыр. 14) Әгәр үзеннән берәр нәрсә сорасалар, ачык йөз белән җавап бирер. 15) Йорт эчендә кунак булса, ата-анасы кушканча, кунакка хезмәт һәм хөрмәт күрсәтер. 16) Йорт эчендә кунак балалары булса, алар белән бергә булыр, алар белән шаулашмый, кычкырышмый бертуганнар кебек уйнар. 17) Тәрбияле балалар яхшы белән яманны аера белү хакында бик игътибарлы булырлар. 18) Яхшы холык һәм яхшы эшләрне белеп, аны үзләренә гадәт итәрләр, ә яман холык белән яман эштән ерак булырлар. 19) Чөнки бүген сигез-ун яшендә булган бала җиде-сигез елдан соң зур кеше була. 20) Бала чагында алган тәрбия, чәче агарганчы, аның үзе белән бергә була. 21) Бала чагында алынмаган тәрбияне соңыннан бөтен дөнья халкы да өйрәтә алмас. (Ризаэтдин Фәхреддиннән*)
*Ризаэтдин Фәхреддин – татар халкының күренекле мәгърифәтчесе, галиме һәм дин белгече. Балаларда әдәплелек, изгелек, кешелеклелек, намус, гаделлек кебек әхлакый сыйфатлар тәрбияли торган “Балаларга үгет-нәсыйхәт”, “Тәрбияле бала”, “Нәсыйхәт”китаплары авторы.

Текст эчтәлегенә нигезләнеп, А1-А11 биремнәрен үтәгез. А1-А11 биремнәренә җавап 4 вариантта тәкъдим ителә, шуларның берсе генә дөрес. Дөрес җавапның номерын түгәрәккә алыгыз.
А1. Кайсы җөмлә түбәндәге сорауга җавап була ала? Ата-ана өчен иң олы байлык ул ни?

1) Тәрбияле бала, ата-анасының күңелләрен калдырырлык һичбер эшне эшләмәс. 

2) Тәрбияле балалар яхшы белән яманны аера белү хакында бик игътибарлы булырлар.
3) Ата һәм ана өчен тәрбияле бала кебек олы байлык һич булмас.
4) Тәрбияле бала дөнья байлыгына да бирелмәс һәм бер дәүләт патшалыгы белән дә алыштырылмас.
А2. Авазлар һәм хәрефләр саны туры килмәгән сүзне билгеләгез.
1) һичбер
2) кыйммәтле 
3) күңелләрен
4) эшләү
АЗ. Саңгырау тартык авазлар гына кергән сүзне билгеләгез.
1) гадәт
2) ачык
3) йомыш
4) холык
А4. Хаталы билгеләмәне табыгыз.
1) йомышларын сүзендә ирен гармониясе күзәтелә  
2) нигъмәтләр сүзендә ъ хәрефе иҗекне нечкәртә 
3) дөнья сүзендә авазлар һәм хәрефләр саны бертигез
4) яхшы сүзендә хәрефләр саны авазлар саныннан күбрәк
А5. Дөнья сүзендә ь хәрефе ни өчен язылган?
1) һәмзә тартыгын белдерү өчен
2) иҗекне калынайту өчен
3) тартыкны калынайту өчен
4) аеру билгесен белдерү өчен

А6. Кушма сүзне билгеләгез.
1) җиде-сигез
2) бертуганнар
3) байлык
4) кунак
А7. “Ул эшне мин яратмыйм” җөмләсенең дөрес тәрҗемәсен табыгыз.
1) Я не люблю эту работу.
2) Я не люблю ту работу.
3) Не люблю ту работу.
4) Он не любит эту работу.
А8. Юнәлеш килеше кушымчасы ярдәмендә бәйләнгән сүзтезмәне билгеләгез.
1) алтыннан да кыйммәтле.
2) кечкенәләр белән аралашу.
3) барчасына хөрмәт күрсәтә.
4) йомышларын башкарыр 
А9. Калын хәрефләр белән бирелгән фигыльнең төрен билгеләгез.

 Әгәр үзеннән берәр нәрсә сорасалар, ачык йөз белән җавап бирер.
1) шарт фигыль
2) хәл фигыль
3) хикәя фигыль
4) боерык фигыль
А10. Алмашлыкны табыгыз.
1) шатлык
2) үзе
3) олы
4) бүген
А11. Җөмләнең баш кисәкләрен табыгыз

Тәрбияле баланың яхшы холкы зурлар һәм кечкенәләр белән аралашуында күренә. 
1) яхшы холкы күренә
2) зурлар күренә
3) зурлар һәм кечкенәләр күренә
4) холкы күренә
2 нче бүлек
В1-В12 биремнәрен укылган текст нигезендә башкарыгыз. Җавапларны сүз (сүзтезмә) яки саннар белән языгыз.
В1. 9 нчы җөмләдән мөгаллим сүзенә синоним булган берәмлекне табып языгыз.
Җавап:___________________________.
В2. 18 нче җөмләдән якын сүзенә антоним булган берәмлекне табып языгыз. Җавап:___________________________.
В3. 6 нчы җөмләдән алмашлыкны табып языгыз.
Җавап:___________________________.
В4. 2 нче җөмләдән баш кисәкләрне табып языгыз.
Җавап:___________________________.   
В5. 18-20 нче җөмләләр арасыннан тиңдәш кисәкләр булган җөмләнең номерын языгыз. Җавап:___________________________.
В6. 13 нче җөмләдә йомышларын сүзе кайсы җөмлә кисәге булып килә? Җавапны сүз белән языгыз.
Җавап:___________________________.
В7. Аерымланган хәлгә бәйле куелган өтернең номерын языгыз.
Яхшы холык һәм яхшы эшләрне белеп,(1) аны үзләренә гадәт итәрләр,(2) ә яман холык белән яман эштән ерак булырлар. 

Җавап:___________________________
В8. 4-8 нче җөмләләр арасыннан сорау җөмләнең номерын языгыз.
Җавап:___________________________.
В9. Кереш сүзгә бәйле булган тыныш билгесенең  номерын языгыз. 
Мәсәлән,(1) ул үзеннән кечкенәләргә карата миһербанлы була,(2) аларга һәрвакыт туганым,(3) кардәшем дип кенә эндәшә.
Җавап:___________________________________.
В10. 20 нче җөмләдә ничә грамматик нигез бар? Җавапны сан белән языгыз.
Җавап:___________________________.
В11. 1 нче җөмләдә <...> тамгасы урынына кайсы тыныш билгесе куелырга тиеш? Җавапны сүз белән языгыз.

Җавап:________________________.
В12. 21 нче җөмләдә әйтелеше язылышына туры килмәгән ничә сүз бар? Җавапны сан белән языгыз.
Җавап:_________________________.

3 нче бүлек 

Укылган текстны файдаланып, С1 биремен эшләгез.
С1. “Бала чагында алган тәрбия, чәче агарганчы, аның үзе белән бергә була. Бала чагында алынмаган тәрбияне соңыннан бөтен дөнья халкы да өйрәтә алмас.” Текстта китерелгән бу сүзләрнең мәгънәсен аңлатып, сочинение языгыз.
Укылган тексттан фикерләрегезне раслый торган 2_дәлил китерегез. Мисаллар китергәндә, кирәкле җөмләләрне языгыз яки аларның номерларын күрсәтегез. Сочинениенең күләме 100 сүздән ким булмаска тиеш. Сочинениене пөхтә һәм аңлаешлы итеп языгыз.

